
 CONCELLO DE VIGO
Secretaría de Goberno Local

Dª.  PATRICIA RODRIGUEZ CALVIÑO, CONCELLEIRA-SECRETARIA DA XUNTA DE
GOBERNO LOCAL DO CONCELLO DE VIGO

C E R T I F I C O: Que a Xunta de Goberno Local, na sesión ordinaria do 1 de marzo
de 2024, adoptou o seguinte acordo:

12.- EXPEDIENTE DE  CONTRATACIÓN DOS SERVIZOS DE RECOLLIDA DE ANIMAIS
EXTRAVIADOS E ABANDONADOS, ATENCIÓN DO CENTRO MUNICIPAL DE RECOLLIDA
DE ANIMAIS ABANDONADOS, XESTIÓN DE COLONIAS FELINAS, RESES MOSTRENCAS
E OUTROS ANIMAIS DE COMPETENCIA MUNICIPAL DO CONCELLO DE VIGO. Expte.
16565/306.
A Xunta de Goberno Local, co quorum regulamentario, acorda declara-la urxencia do asunto
de referencia por estar fóra da orde do día, de conformidade coa xustificación  que consta no
expediente aportada polo servizo correspondente.

Visto o informe xurídico e o informe de fiscalización do 29/02/2024, dáse conta do informe-
proposta do 28/02/2024, asinado polo xefe do Servizo de Medio Ambiente e conformado pola
concelleira da Área de Goberno e polo concelleiro da Área de Goberno de Orzamentos e
Facenda, que di o seguinte:

I.- Antecedentes de feito

O  Concello  de  Vigo  ten  subscrito  un  convenio  de  colaboración  coa  Asociación  Protectora  de
Animais e Prantas de Vigo, para a recollida, albergue, custodia, coidado e alimentación de animais
abandonados,  vagabundos ou extraviados,  confiscados ou retirados pola autoridade competente
que se alberguen nas instalacións municipais do monte de A Madroa, o cal foi aprobado pola Xunta
de Goberno Local en data 19/02/2021 e formalizado en documento administrativo o 23/02/2021
(expte.  14995/306).  A  súa  duración  é  de  tres  anos,  con  entrada  vigor  o  día  1/03/2021,  e
posibilidade  de prórroga. A Xunta de Goberno Local en sesión do 9/02/2024, aprobou a prorroga
de forma expresa  polo prazo máximo dun ano (dende o 01/03/2024 ata 28/02/2025) do citado
convenio ou ata o día anterior de inicio de vixencia do presente  contrato maior en tramitación
(expediente 16565/306), se este prazo fose inferior ó ano.

O novo marco normativo regulador da materia obxecto do contrato constituído pola Lei 7/2023, do
28 de marzo, de protección dos dereitos e o benestar dos animais (BOE 29/03/2023, entrada en
vigor o 29/09/2023), atribúe novas e máis amplas obrigas ós Concellos en materia de animais de
compañía que esixen un maior dimensionamento da xestión do Centro Municipal de Recollida de
Animais Abandonados e das Colonias felinas.

Por outra banda, o número de cans inscritos no REGIAC no Concello de Vigo, máis 39.000; o
número de colonias felinas da cidade máis de 160 con máis de 7.000 gatos esterilizados nos
últimos  anos,  o  número  flotante  de  animais  no  Centro  Municipal  de  Recollida  de  Animais
Abandonados de A Madroa (Centro Municipal de Protección Animal, segundo a nova lei),  240 cans
e 140 gatos mensualmente, xeran un importante volume de traballo para cumprir  coas obrigas
municipais esixidas na lexislación vixente.

Tamén, se estima conveniente que todas as obrigas municipais relativas a animais se presten nun
só contrato administrativo, que facilite o control do servizo, mellore a eficacia e eficiencia no servizo
público,  sen prexuízo da colaboración das entidades de protección animal  nos ámbitos que se
consideren axeitados: voluntariado, sensibilización .... 

A concelleira delegada da Área de Medio Ambiente e Vida Saudable ao abeiro do establecido no
artigo  116.1.,  Disposición  adicional  segunda,  apartado  4,  da  Lei  9/2017,  de  8  de  novembro,  de
contratos do sector público, pola que se traspoñen ó ordenamento xurídico español as Directivas do
Parlamento Europeo e do Consello 2014/23/UE e 2014/24/UE, de 26 de febreiro de 2014 (en adiante,
LCSP), acordo de delegación de competencia da Xunta de Goberno Local de data 05 de novembro de
2020, resolveu en data  31 de marzo de 2023, iniciar o procedemento administrativo maior para a
contratación dos servizos de recollida de animais extraviados e abandonados, atención do centro
municipal de recollida de animais abandonados, xestión de colonias felinas, reses mostrencas e
outros animais competencia municipal e ordenar a redacción e incorporación ao expediente dos
documentos que sinala o artigo 116 da LCSP e demais que legalmente proceda de conformidade
coa citada norma (expte. 16565/306). 

O prego de prescricións técnicas particulares (PPTP)  redactado polo xefe do servizo de Medio
Ambiente,  Sanidade  e  Consumo,  conformado  pola  concelleira  delegada  de  Área,  foi  asinado
dixitalmente en data en data 15/02/2024, ao que se lle incorporan catro anexos doutros técnicos:

-  Anexo  1  Estudo  técnico  das  instalacións  do  Centro  Municipal  de  Recollida  de  Animais
Abandonados  redactado  polos  enxeñeiros  Mª  del  Carmen  Martínez  Santorio  e  Marcos  Núñez
Garrido  da entidade Geourban Ingenieria  Ambiental  y  Urbanismo,  S.L.,  asinado dixitalmente  o
07/09/2023.

- Anexo 2 Informe técnico zoosanitario da veterinaria, María Teresa Pérez Diéguez, colexiada 972
C.O.V. de Pontevedra, da clínica Cuatro Patas Clínica Veterinaria, S.L.U., asinado dixitalmente o
23/10/2023

- Anexo 3 datos da ocupación actual do Centro e de esterilizacións de colonias felinas, asinado
dixitalmente polo xefe do Servizo de Medio Ambiente, Sanidade e Consumo o 15/02/2024,

- Anexo 4 relación orientativa de colonias felinas, asinada dixitalmente polo xefe do Servizo de
Medio Ambiente, Sanidade e Consumo o 15/02/2024.

A memoria económica do contrato redactada polo xefe do servizo de Medio Ambiente, Sanidade e
Consumo,  conformado  pola  concelleira  delegada  de  Área,  foi  asinada  dixitalmente  en  data
15/02/2024.

A Dirección Superior Contable e Orzamentación emitiu documento contable de RC núm. 5031/2024 e
RCFUT1 5032/2024, con cargo a partida orzamentaria 1721.227.99.07  xestión refuxio animais.

O xefe do Servizo de Medio Ambiente, Sanidade e Consumo e o técnico de Administración xeral  do
Servizo  de  Medio  Ambiente  asinan  dixitalmente  a  memoria  económica  deste  contrato  en  data
20/02/2024.

 CONCELLO DE VIGO
Secretaría de Goberno Local

Aa xefa da Área de Contratación e Novos Proxectos redactou o correspondente prego de cláusulas
administrativas particulares sendo asinado dixitalmente o 27/02/2024.

II.- Fundamentos de dereito

a) Competencia municipal 

Os artigos 2.1 e 25 da Lei 7/1985, do 2 de abril, reguladora das bases do réxime local (en adiante,
LRBRL), en relación coa Lei 4/2017, do 3 de outubro, de protección e benestar dos animais de
compañía en Galicia (en adiante, LPBACG), establece como obrigas municipais: 

- “Artigo 6. Competencias das administracións en materia de protección animal

1. Atribúese ás persoas titulares das alcaldías dos concellos de Galicia a responsabilidade superior
na defensa e protección dos animais incluídos no ámbito de aplicación desta lei en cadanseu termo
municipal.
(...)”.

- “Artigo 22. Recollida e acollemento dos animais vagabundos e extraviados

1. Os concellos recollerán os animais domésticos vagabundos e extraviados que deambulen polo
seu termo municipal e albergaranos en centros de recollida de animais abandonados inscritos no
Rexistro  Galego  de  Núcleos  Zoolóxicos  ata  que  sexan  retirados  polos  seus  propietarios  ou
propietarias,  sexan  acollidos  temporalmente  ou  adoptados,  ou  ben  se  lles  dea  outro  destino
autorizado segundo os supostos establecidos nesta lei.

2. Os concellos poderán prestar o servizo de recollida e acollemento por si mesmos ou asociados,
en  réxime  de  xestión  directa  ou  indirecta.  Así  mesmo,  poderán  subscribir  convenios  de
colaboración nesta materia con outras administracións públicas e entidades, como as asociacións
de protección e defensa dos animais.

3. Os concellos poderán recoller e acoller animais por solicitude das persoas propietarias deles,
logo da xustificación por parte destas da imposibilidade da asunción das obrigas derivadas desta
lei.
(...).”

- “Artigo 26. Colonias felinas

1. Os concellos poderán establecer,  conforme ás condicións e os requisitos que se determinen
regulamentariamente, lugares destinados a colonias felinas controladas, como un posible destino
das  comunidades  de  gatos  sen  propietario  ou  propietaria  que  vivan  na  rúa,  sempre  que  as
condicións do contorno o permitan, co fin da súa protección e control poboacional.

2. Os gatos integrantes destas colonias deberán ser capturados para a súa marcaxe, esterilización
e control sanitario. A identificación realizarase a nome do concello, ao que lle compete a vixilancia e
o control sanitario destas poboacións.”

A Lei  7/2023,  do  28  de  marzo,  de  protección  dos  dereitos  e  o  benestar  dos  animais  (BOE
29/03/2023), establece:

- “Artigo 22. Recollida e atención de animais.
1.  Corresponderá  aos  concellos  a  recollida  de  animais  extraviados  e  abandonados  e  o  seu
aloxamento nun centro de protección animal. Para iso deberán contar cun servizo de urxencia
para a recollida e atención veterinaria destes animais, dispoñible as vinte e catro horas do día.
Esta  xestión  poderá  realizarse  directamente  polos  servizos  municipais  competentes  ou  por
entidades privadas, sen prexuízo de que, sempre que sexa posible, realícese en colaboración con
entidades de protección animal.

Nos termos que estableza a lexislación autonómica, poderá derivarse esta responsabilidade ás
agrupacións  de  municipios,  ou,  no  seu  caso,  ás  deputacións  provinciais  e  forais,  cabidos  e
consellos insulares ou ás comunidades autónomas e cidades de Ceuta e Melilla.

2. Para levar a cabo esta xestión e coidados, os municipios deberán de contar cun servizo propio,
mancomunado ou concertado, nos termos establecidos no artigo 23.

3. As poboacións que non dispoñan de medios propios para exercer a súa competencia para a
recollida e o mantemento dos animais poderán subscribir convenios de colaboración con centros
mancomunados,  pertencentes  a  outras  administracións  ou  contratados,  que  cumprirán  as
condicións  mínimas  reguladas  na presente  lei.  Neste  caso  dispoñerase  dunha  instalación
temporal municipal para albergar aos animais ata a súa recollida polo servizo correspondente, que
reúna os requisitos de espazo, seguridade e condicións para o benestar dos animais aloxados
temporalmente.

4. En ausencia doutra previsión na lexislación autonómica, corresponde á Administración local e,
subsidiariamente,  á  autonómica  a  xestión  e  coidados  dos  animais  desamparados  ou  cuxos
titulares non poidan atendelos debido a situacións de vulnerabilidade, sen prexuízo de que poidan
contar coa colaboración de entidades de protección animal debidamente rexistradas.

5. As entidades locais antepoñerán o control poboacional non letal da fauna urbana nos seus
plans de actuación en materia de protección animal garantindo os dereitos dos animais.”

“Colonias felinas:

Artigo 38. Principios xerais.

1. As normas contidas no presente capítulo teñen por obxecto o control poboacional de todos os
gatos  comunitarios,  co  fin  de  reducir  progresivamente  a  súa  poboación  mantendo  a  súa
protección como animais de compañía.

2.  Para  os  efectos  previstos  no  apartado  anterior,  será  obrigatoria  a  identificación  mediante
microchip, rexistrada baixo a titularidade da Administración local competente, e a esterilización
cirúrxica de todos os gatos comunitarios.

Artigo 39. Funcións da Administración local.

1. En ausencia doutra previsión na lexislación autonómica, e respectando o ámbito competencial
establecido  pola  lexislación  vixente,  corresponde  ás  entidades  locais  a  xestión  dos  gatos
comunitarios, a cuxos efectos deberán desenvolver Programas de Xestión de Colonias Felinas (...).

 CONCELLO DE VIGO
Secretaría de Goberno Local

Tamén, o Decreto 142/2012, do 14 de xuño, polo que se establecen as normas de identificación e
ordenación zoosanitaria dos animais equinos en Galicia, establece obrigas aso Concello en relación
cos équidos soltos  e mostrencos nos seguintes termos:

“Artigo 26. Detección ou captura dos équidos en liberdade

1. A detección ou captura de équidos en liberdade no contorno dun espazo agrícola ou forestal,
núcleo  de  poboación  ou  estrada,  en  situación  de  provocar  un  dano efectivo,  comunicarase  á
autoridade municipal competente, con indicación expresa da identidade e dos datos de contacto da
persoa ou entidade que os detectou ou capturou, da localización exacta da detección ou captura,
do número de animais detectados ou capturados, da presenza sobre eles dalgún tipo de carácter
distintivo e da relación de danos que se lles atribúen, cando proceda.

2. A autoridade municipal competente avaliará a comunicación e ordenará, segundo proceda, a
captura, traslado, mantemento e custodia dos équidos nunha área ou dependencia habilitada para
tal  fin.  Para  estes  efectos,  a  autoridade  municipal  competente  poderá  utilizar  as  instalacións
dispostas  para  o manexo dos animais  nas explotacións  equinas extensivas  existentes  no seu
ámbito territorial ou limítrofe.
(...)”

Por último, o Regulamento para a administración e réxime de reses mostrencas de 25/04/1905,
atribúe competencias ós Concellos en relación cos estas.

A Área de Goberno de Emprego, Fondos Europeos, Patrimonio, Medio Ambiente, Educación, Deportes e
Xuventude  ten  atribuído  en  materia  de  medio  ambiente,  por  delegación  do  alcalde  de  data
03/07/2023, BOPPO 14/07/2023, a responsabilidade superior na defensa e protección dos animais
do  termo  municipal,  a  responsabilidade  do  servizo  de  recollida  dos  animais  abandonados,  e
calquera  outra  atribución  relativa  ós  animais  domésticos  e  salvaxes en  catividade.  Tamén,  as
atribucións que corresponden a esta Alcaldía en relación coas reses mostrencas dentro do termo
municipal.

Os servizos obxecto do contrato de competencia municipal concrétanse na recollida de animais
extraviados e abandonados, atención do centro municipal de recollida de animais abandonados,
xestión de colonias felinas, reses mostrencas e outros animais competencia municipal 

A extensión das necesidades a satisfacer determínanse detalladamente no prego de prescricións
técnicas e céntranse, fundamentalmente, na protección e benestar dos animais.

b) Contratación dos servizos 

De acordo co artigo 116 da LCSP a realización de contratos por parte das Administracións públicas
requirirá  da  previa  tramitación  do  correspondente  expediente,  que  se  iniciará  polo  órgano  de
contratación  motivando  a  necesidade  do  contrato  nos  termos  previstos  no  artigo  28  da  Lei.  Ao
expediente incorporaranse o prego de cláusulas administrativas particulares, o de prescricións técnicas,
certificado de existencia de crédito. Tamén, haberá de xustificarse axeitadamente as determinacións
que sinala o apartado 4 do citado precepto. 

A documentación anteriormente citada incorporouse ao presente expediente de contratación tal e como
se sinala nos antecedentes de feito deste informe.  

O prego de cláusulas administrativas particulares regula un contrato administrativo de servizos cuxo
obxecto é “a prestación dos servizos de recollida de animais extraviados e abandonados, atención do
centro municipal de recollida de animais abandonados, xestión de colonias felinas, reses mostrencas e
outros animais de competencia municipal do Concello de Vigo”, que prevé o artigo 17 e 25.1.a) da
LCSP, suxeito a regulación harmonizada e susceptible de recurso especial en materia de contratación
(artigos 22 e 44 da LCSP) .

O procedemento de adxudicación será o ABERTO e forma de tramitación a ORDINARIA conforme ó
establecido no artigo 156 da LCSP.

O prazo de execución de contrato é de tres anos, con posibilidade de dúas prórrogas de un ano cada
unha.

O  contrato  non  se  divide  en  lotes  tal  e  como  se  xustifica  na  memoria  xustificativa  obrante  no
expediente.

Os criterios de valoración sinalados no PCAP, debidamente xustificados, para a adxudicación deste
contrato sono por unha multiplicidade de criterios. Tendo en conta as peculiaridades do obxecto do
contrato dáse máis preponderancia a aqueles criterios que tendo unha referencia directa co obxecto do
contrato se poden valorar mediante cifras ou porcentaxes obtidos a través da aplicación de formulas
concretas.  Establécese a aplicación dun 60% dos criterios de adxudicación a criterios avaliables a
través de fórmula e un 40% a través de criterios avaliables a través de xuízo de valor.

O orzamento do contrato xustificase na memoria económica incorporada ó expediente e da cal resulta:

- o orzamento base de licitación (IVE engadido) é de  2.190.749,36 euros
- o IVE  a soportar pola administración (21%) é de 380.212,70 euros
- o valor estimado do contrato é de 3.047.663,58 euros
-  As  anualidades  orzamentarias  con  IVE  previstas  do  contrato  segundo  a  data  de  inicio
establecida do 01/06/2024, son:

Importe 
sen IVE IVE Importe 

con IVE
Ano 2024 343.672,01 € 72.171,12 € 415.843,13 €
Ano 2025 597.125,70 € 125.396,40 € 722.522,10 €
Ano 2026 612.004,19 € 128.520,88 € 740.525,07 €
Ano 2027 257.734,76 € 54.124,30 € 311.859,06 €
Total 1.810.536,66 € 380.212,70 € 2.190.749,36 €

O gasto imputarase á partida orzamentaria 1721.227.99.07  xestión refuxio animais.

 CONCELLO DE VIGO
Secretaría de Goberno Local

A Dirección Superior Contable e Orzamentación emitiu os correspondentes documentos contables de
retención de crédito. 

O artigo 117 da LCSP establece que completado o expediente de contratación, ditarase resolución
motiva polo órgano de contratación aprobando este e dispoñendo a apertura do procedemento de
adxudicación.

A aprobación do expediente de contratación e a adxudicación do contrato corresponderá á Xunta de
Goberno  Local  como  órgano  de  contratación  que  é  do  Concello  de  Vigo  (Disposición  adicional
segunda, apartado 4, da LCSP).

A  aprobación  do  expediente  de  contratación  irá  precedido  dos  informes  favorables  da  titular  da
Asesoría Xurídica e da Intervención municipal ao abeiro do disposto na Disposición adicional terceira,
apartados 3 e 8, da LCSP.

Polo  exposto,  unha  vez  emitidos  os  preceptivos  informes  da  titular  da  Asesoría  Xurídica  e  da
Intervención xeral, proponse á Xunta de Goberno Local a adopción do seguinte

ACORDO

PRIMEIRO.- Aprobar  o  expediente  de  contratación  para  a  prestación  do  servizo  de “recollida  de
animais  extraviados  e  abandonados,  atención  do  centro  municipal  de  recollida  de  animais
abandonados,  xestión  de  colonias  felinas,  reses  mostrencas  e  outros  animais  de  competencia
municipal do Concello de Vigo”, expte. 16565/306.

SEGUNDO.- Aprobar o prego de prescricións técnicas particulares, asinado dixitalmente polo xefe do
servizo de Medio Ambiente, Sanidade e Consumo en data 15/02/2024, ao que se lle incorporan
catro anexos que se relacionan nos antecedentes deste acordo.

TERCEIRO.- Aprobar o prego de cláusulas administrativas particulares asinado dixitalmente pola xefa
da Área de Contratación e Novos Proxectos en data 27/02/2024.

CUARTO.- Autorizar o gasto de 415.843,13 € (IVE 21% engadido) para o ano 2024; sendo o importe
do gasto (IVE 21% engadido)  de 722.522,10 € para o ano 2025,  740.525,07 €  para  o ano 2026,
311.859,06 € para o ano 2027 subordinado á existencia do crédito que para cada exercicio autoricen
os respectivos orzamentos ao abeiro do establecido no artigo 174 do Rdl 2/2004, de 5 de marzo,
polo que se aproba o texto refundido da Lei reguladora das facendas locais, con cargo á partida
orzamentaria 1721.227.99.07  xestión refuxio animais. O Importe do contrato é de 2.190.749,36 € co
IVE do 21% incluído (1.810.536,66 € sen IVE, máis 380.212,70 € correspondentes de IVE). 

QUINTO.- Dispoñer  a  apertura  do procedemento de licitación polo  procedemento aberto  e  trámite
ordinario conforme ao prevido na LCSP.

ACORDO
A Xunta de Goberno local aproba a proposta contida no precedente informe.

E para que así  conste e produza os seus efectos, emito  a presente certificación coa
salvedade  do  artigo  206  do  Regulamento  de  organización,  funcionamento  e  réxime
xurídico das entidades locais, de orde do Excmo. Alcalde, en Vigo na data da sinatura
dixital.

SGF/me.

V. e  Pr.
O ALCALDE
Abel Caballero Álvarez.

